
გვერდი 3-24 

 

სახელმწიფო აუდიტის სამსახურის დასკვნა ფინანსურ ანგარიშგებაზე 

 

აფხაზეთის ავტონომიური რესპუბლიკის მთავრობის ხელმძღვანელობას 

სახელმწიფო აუდიტის სამსახურმა ჩაატარა აფხაზეთის ავტონომიური რესპუბლიკის  

მთავრობის საქვეუწყებო დაწესებულება - ადმინისტრაციულ-სამეურნეო სამმართველოს 

(შემდეგში,,სამმართველო“) ფინანსური ანგარიშგების აუდიტი, რომელიც მოიცავს ბალანსს 

2014 წლის 31 დეკემბრის მდგომარეობით და მასთან დაკავშირებულ ანგარიშებს:  ხარჯების 

ეკონომიკური კლასიფიკაციის მიხედვით - ბალანსის დანართი ფორმა №2, არაფინანსური 

აქტივებით საკასო ოპერაციების შესახებ-ბალანსის დანართი ფორმა №2-1, ფინანსური 

აქტივებითა და ვალდებულებებით საკასო ოპერაციების შესახებ-ბალანსის დანართი ფორმა 

№2-2,  წმინდა ღირებულების შესახებ - ბალანსის დანართი ფორმა №3, სხვა შემოსავლებიდან 

მიღებული სახსრების მოძრაობის შესახებ-ბალანსის დანართი ფორმა №4, ფულადი 

გრანტების შესახებ-ბალანსის დანართი ფორმა № 4-1, არაფინანსური აქტივების მიღება-

გასვლის შესახებ-ბალანსის დანართი ფორმა №5, ავტომანქანების ექსპლუატაციაზე გაწეული 

ხარჯების შესახებ-ბალანსის დანართი ფორმა №6. 
 

 

ხელმძღვანელობის პასუხისმგებლობა 

სამმართველოს ხელმძღვანელობა პასუხისმგებელია ფინანსური ანგარიშგების მომზადებაზე 

„საქართველოში ბუღალტრული აღრიცხვისა  და ანგარიშგების შესახებ დებულების 

დამტკიცების თაობაზე“  საქართველოს პრეზიდენტის 1998 წლის 6 თებერვლის №70 

ბრძანებულებით დამტკიცებული დებულების, „ბიუჯეტის დაფინანსებაზე მყოფი 

ორგანიზაციების ბუღალტრული აღრიცხვის შესახებ“, ფინანსთა მინისტრის 2007 წლის 28 

დეკემბრის №1321 ბრძანებით დამტკიცებული ინსტრუქციისა და ფინანსთა მინისტრის 2008 

წლის 16 აპრილის „ბიუჯეტის დაფინანსებაზე მყოფი ორგანიზაციების ბუღალტრული 

ანგარიშგების ფორმების დამტკიცების შესახებ“ №364 ბრძანების შესაბამისად. 

მოცემული პასუხისმგებლობა  მოიცავს  შიდა კონტროლის სისტემის შემუშავებას, დანერგვას 

და შენარჩუნებას, რაც საჭიროა ისეთი ფინანსური ანგარიშგების მომზადებისა და 

წარდგენისათვის, რომელიც არ შეიცავს შეცდომით, ან განზრახ არამართლზომიერი 

ქმედებით (თაღლითობით) გამოწვეულ არსებით უზუსტობას. 

 

აუდიტორის პასუხისმგებლობა 

სახელმწიფო აუდიტის სამსახური პასუხისმგებელია, აუდიტის საფუძველზე გამოთქვას 

მოსაზრება წარმოდგენილ ფინანსურ ანგარიშგებაზე. აუდიტი წარიმართა უმაღლესი 

აუდიტორული ორგანოების საერთაშორისო სტანდარტების (ISSAI) შესაბამისად. 

აღნიშნული სტანდარტებით მოითხოვება აუდიტორის მიერ ეთიკის მოთხოვნების დაცვა, 

აუდიტის დაგეგმვა და წარმართვა იმგვარად, რომ მიღებული იქნას დასაბუთებული 

რწმუნება იმის შესახებ, შეიცავს თუ არა მოცემული ფინანსური ანგარიშგება არსებით 

უზუსტობას.   

აუდიტი ითვალისწინებს პროცედურების ჩატარებას აუდიტორული მტკიცებულებების 

მოსაპოვებლად ფინანსურ ანგარიშგებაში ასახული თანხებისა და განმარტებითი 

შენიშვნების შესახებ. პროცედურები შეირჩევა აუდიტორის განსჯის საფუძველზე, რაც 



 

გვერდი 4-24 

 

მოიცავს ფინანსური ანგარიშგების არსებითი უზუსტობების რისკების შეფასებას, 

რომლებიც გამოწვეულია თაღლითობით ან შეცდომით. ამ რისკების შეფასების დროს 

აუდიტორი განიხილავს, შესაფერისია თუ არა შიდა კონტროლი წარმომადგენლობის 

ფინანსური ანგარიშგების მომზადებისთვის, რომ განსაზღვრულიყო მოცემული 

გარემოებების შესაფერისი აუდიტორული პროცედურები და არა იმ მიზნით, რომ 

მოსაზრება გამოთქვას შიდა კონტროლის ეფექტიანობაზე. აუდიტი აგრეთვე გულისხმობს 

ხელმძღვანელობის მიერ გამოყენებულ სააღრიცხვო პოლიტიკისა და მნიშვნელოვანი 

სააღრიცხვო შეფასებების მართებულობის შეფასებას, ასევე მთლიანად ფინანსური 

ანგარიშგების წარდგენის შეფასებას.  

მიგვაჩნია, რომ ჩვენს მიერ მოპოვებული აუდიტორული მტკიცებულებები საკმარისი და 

შესაფერისია პირობითი აუდიტორული მოსაზრების გამოთქმისათვის საჭირო საფუძვლის 

შესაქმნელად. 

 

პირობითი მოსაზრების საფუძველი 
აუდიტის შედეგად გამოვლინდა, რომ 2014 წლის 31 დეკემბრის მდგომარეობით 

სამმართველოს არასწორად და არასრულად აქვს წარდგენილი ფინანსური ანგარიშგებების 

შემადგენელი ფორმა N1, ფორმა N3 და ფორმა N5, კერძოდ: 

ცვეთა 

ფინანსური ანგარიშგებისათვის, 32,015.00 ლარის პირველადი ღირებულების ძირითად 

აქტივებზე (მათ შორის არამატერიალურ აქტივებზე) წლის ბოლოს  არ არის   დარიცხული  

ცვეთა ან გაანგარიშებისას გამოყენებულია არაშესაბამისი ამორტიზაციის წლიური ნორმა. 

აღნიშნულის შედეგად 2014 წლის ბოლოს ბალანსის „მანქანა-დანადგარები და ინვენტარის“ 

და „სხვა ძირითადი აქტივების“ მუხლები 22 შემთხვევაში არასწორადაა გაზრდილი  ჯამში 

1,823.00 ლარით და  5 შემთხვევაში შემცირებულია 44.00  ლარით1. 

 

პირობითი მოსაზრება 

ჩვენი აზრით, წარმოდგენილი 2014 წლის სამინისტროს ფინანსური ანგარიშგება, გარდა წინა 

პარაგრაფში აღნიშნული საკითხისა,  მთლიანად მომზადებულია მოქმედი კანონმდებლობის 

დაცვით და ყველა მნიშვნელოვანი ასპექტის გათვალისწინებით უტყუარად და 

სამართლიანად ასახავს აფხაზეთის ავტონომიური რესპუბლიკის  მთავრობის საქვეუწყებო 

დაწესებულება - ადმინისტრაციულ სამეურნეო სამმართველოს   ფინანსურ მდგომარეობას 

2014 წლის 31 დეკემბრისათვის. 

 

 

                                                           
1
 საქართველოს ფინანსთა მინისტრის 31.12.2002 წლის  N439 ბრძანებით დამტკიცებული „ბიუჯეტის დაფინანსებაზე მყოფი 

ორგანიზაციების ძირითადი აქტივების ფიზიკური ცვეთის ნორმებისა და მათი ბუღალტრულ აღრიცხვაში ასახვის შესახებ“ ინსტრუქციის 

1-ლი მუხლის 1-ლი პუნქტი, მე-3 მუხლი და მე-7 მუხლი.   



 

გვერდი 5-24 

 

სხვა მნიშვნელოვანი საკითხები 

პირობითი მოსაზრების საფუძვლების პარაგრაფში წარმოდგენილი  გარემოებების გარდა, 

გვსურს ყურადღება გავამახვილოთ შემდეგ გარემოებებზე: 

სახელმწიფო შესყიდვები 

სამმართველოს მიერ ჩატარებული 20 გამარტივებული ელექტრონული ტენდერიდან 5 

შემთხვევაში ტენდერში გამარჯვებულ პრეტენდენტთა მიერ დაფიქსირებულია საბოლოო 

ფასები, რომლებიც მნიშვნელოვნად (20%-ზე მეტით) დაბალია სამმართველოს მიერ 

განსაზღვრული შესყიდვის სავარაუდო ღირებულებაზე, რაც მიუთითებს სახელმწიფო 

შესყიდვების გეგმის არაშესაბამის დაგეგმვაზე, კერძოდ ტენდერის გამოცხადებამდე საჭირო 

ხარისხის შესყიდვის ობიექტების საბაზრო ღირებულების დადგენისა და სავარაუდო 

ღირებულების ადეკვატურად განსაზღვრის მიზნით, სამმართველოს სათანადო ყურადღება 

არა აქვს დათმობილი ბაზრის კვლევასა და ანალიზისათვის2.  

შესყიდვების წლიური გეგმის პროექტის შემუშავებისა და გამარტივებული ელექტრონული 

ტენდერის საშუალებით განხორციელებული სახელმწიფო შესყიდვების დროს ორ 

შემთხვევაში შესაბამისად არ არის  დადგენილი შესყიდვის ობიექტთა ერთგვაროვნება. 

კერძოდ,  შესყიდვის ობიექტები, რომლებიც არ წარმოადგენს შესყიდვის ერთგვაროვან 

ობიექტებს შეყვანილია ერთ დანაყოფში3.  მოცემული შესყიდვები გამოცხადებულ იქნა ახალი 

ამბების სააგენტოს მომსახურების შესყიდვაზე 30.01.2014 წელს (SPA140002904 - ღირებულება 

26,000.00 ლარი) და 22.12.22014 წელს (SPA140030448 ღირებულება 26,000.00 ლარი).  

შესასყიდი მომსახურებები რეალურად მოიცავდა: 

-  მედიამონიტორინგს და ანალიზს (CPV 79300000 – „ბაზრის კვლევა, ეკონომიკური 

კვლევა; გამოკითხვები და სტატისტიკა“)-7,700.00 ლარის ფარგლებში;  

- 5 საინფორმაციო სააგენტოს  და პრესკლუბის მომსახურებას (CPV 92400000 –„ახალი 

ამბების სააგენტოს მომსახურებები“)- 18,300.00 ლარის   ფარგლებში. 

ზემოაღნიშნული მომსახურებების შესყიდვა სამმართველომ  განახორციელა გამარტივებული 

ელექტრონული ტენდერის საშუალებით ერთობლივად, მხოლოდ ერთი კლასიფიკატორის 

კოდის (CPV 92400000) გამოყენებით. არსებული წესით აღნიშნული მომსხურების შესყიდვა 

უნდა განხორციელებულიყო ცალ-ცალკე: მედიამონიტორინგის მომსახურებაზე 79300000 და 

საინფორმაციო მომსახურებაზე 92400000 კლასიფიკატორის კოდებით. გამოცხადებული 

შესყიდვების  ორივე შემთხვევაში მონაწილეობა მიიღო მხოლოდ ერთმა პრეტენდენტმა (შპს 

„აიფიემ კვლევები“).  

 

არაფინანსური აქტივები 

აფხაზეთის ა/რ ფინანსთა და ეკონომიკის სამინისტროს N03/39 ბრძანების საფუძველზე ამავე 

სამინისტროს სარგებლობაში არსებული 610.33 ლარის საბალანსო (ნარჩენი) ღირებულების 

რამდენიმე საოფისე ინვენტარი 27.02.2014 წლიდან სარგებლობის უფლებით გადმოეცა 

სამმართველოს. გადმოცემის დოკუმენტებში არ არის დაფიქსირებული გადმოცემული 

                                                           
2 სახელმწიფო შესყიდვების შესახებ კანონის მე-9 მუხლის მე-6 პუნქტის „ე“ და „თ“ ქვეპუნქტები. 

3 სახელმწიფო შესყიდვების შესახებ კანონის მე-9 მუხლის მე-6 პუნქტის „ბ“ ქვეპუნქტი. 



 

გვერდი 6-24 

 

ინვენტარის პირველადი ღირებულებები. სამმართველოს მოცემულ ინვენტარზე ცვეთა 

დარიცხული აქვს ნარჩენ ღირებულებაზე, როდესაც არსებული წესის თანახმად ძირითადი 

აქტივების ცვეთა გამოიანგარიშება მათი საწყისი (პირვანდელი) ღირებულების გამრავლებით 

შესაბამის წლიურ ნორმაზე4.    

 

აუდიტის ჯგუფი:      

 

უფროსი აუდიტორი                                                            გიორგი ფრუიძე                           

 

02 მარტი  2015 წელი 

 

                                                           
4 საქართველოს ფინანსთა მინისტრის 31.12.2002 წლის  N439 ბრძანებით დამტკიცებული „ბიუჯეტზე მყოფი ორგანიზაციებისა და 

დაწესებულებების ძირითადი საშუალებების ცვეთის ნორმებისა და მათი ბუღალტრულ აღრიცხვაში ასახვის შესახებ“ ინსტრუქციის მე-3 

მუხლი. 

